
03-11-2026 
  
Inatsisartut suleriaasianni § 37, imm. 1 naapertorlugu Naalakkersuisunut  

apeqqutit imaattut matumuuna saqqummiunneqarput: 
 
Naalakkersuisunut apeqqutit: 

1. Greenland Airportsip ingerlatseqatigiiffissuani 2024-mi aamma 2025-mi 

ingerlatsinermi isertitat aningaasartuutillu qanoq amerlatigippat? Erniat, 

nalikilliliinerit nalinginillu appaanerit ilanngaatiginagit ingerlatsinermi angusat 

aamma paasissutissiissutigineqaqquneqarput. Kisitsisit ingerlatseqatigiiffinnut 

ataasiakkaanut immikkoortillugit saqqummiunneqaqquneqarput. 

2. Nuummi Ilulissanilu mittarfiit tamakkiisumik atorneqalerpata ingerlatsinermi 

isertitassatut aningaasartuutissatullu naatsorsuutigineqartut missingersuutini 

pioreersuni qanoq amerlatigippat? Missingersuusiornermi ilaasut 

amerlassusissaannut naatsorsuutigisat Naalakkersuisut 

paasissutissiissutigeqquneqarput. 

3. Ingerlatseqatigiiffissuup 2025-mi pisortaanernut, siulersuisunut, allaffissornermut 

avataaniillu siunnersortinut aningaasartuutai katillugit qanoq amerlatigippat? 

Allaffissornermi sulisut ukiumut sulinerat ataatsimut naatsorsorlugu piffissaq 

tamakkerlugu atorfinnut qassinut naapertuuppa? 

4. Naalakkersuisut imaluunniit Greenland Airports allaffissornermut aningaasartuutit 

sulisullu amerlassusaat Mittarfeqarfiit 2015-imiit 2017-imut aningaasartuutaanut 

sulisoqarneranullu sanilliussimavaat? Aappiuppat, sanilliussinerup suut takutippai, 

suliassanilu aaqqissuussaanermilu assigiinngissutsit pingaarutillit suut 

sillimaffigisariaqarpat? 

5. Ingerlatseqatigiiffissuup 2025-mi ilaasunut akitsuutinit aamma 

timmisartuussinermut atatillugu akitsuutinit allanit isertitai qanoq amerlatigippat? 

Paasissutissat mittarfinnut ataasiakkaanut immikkoortinneqareersimappata, 

taamatut saqqummiunneqaqquneqarput. 

6. Naalakkersuisut Greenland Airportsillu ilaasunut akitsuutit appartinniarlugit 

suliniutit aalajangersimasut suut aallartissimavaat imaluunniit pilersaarutigivaat? 

7. Ilaasunut akitsuutit appartinneqassappata aningaasaqarnikkut qanoq 

kinguneqassanersoq naatsorsorneqarsimava? Aappiuppat, Naalakkersuisut 

qinnuigineqarput naatsorsukkat inerneri pingaarnerit saqqummiuteqqullugit. 

Akitsuutit appartinneqarnerat ingerlatseqatigiiffiup isertitaanut pisortaniillu 

tapiiffigineqarnissamik pisariaqartitsineranut qanoq sunniuteqassanersoq 

ilanngullugu nassuiarneqaqquneqarpoq. 

8. Sanaartornermut tapiissutit 400 mio. kr.-iusut pillugit 2025-mi aningaasat 

ingerlaarnerannut naatsorsukkani kukkuneq eqqaaneqartoq sumik pissuteqarpa? 

Kukkuneqaqqinnginnissaa anguniarlugu suut iliuuserineqarsimappat? 

9. Naalakkersuisut piginnittutut amigartoorutit, nalinginik appaanerit aningaasallu 

ingerlaarnerannut naatsorsukkani kukkuneq pillugit siulersuisunut qanoq 

malitseqartitsisimappat? Siulersuisut pisortaanerillu akisussaaffiat 

nalilersorneqarsimanersoq paasissutissiissutigineqaqquneqarpoq. 

(Inatsisartunut ilaasortaq Pele Broberg, Naleraq) 
  
Tunngavilersuut: 

Nuummi Ilulissanilu nunanut tamalaanut mittarfinnut nutaanut aningaasaliinerit 

saqqummiunneqarmata, suliniutip aningaasarsiornikkut siuariartortitsinissaa innuttaasullu 

angallannikkut periarfissaannik pitsanngorsaanissaa siunertarineqarpoq. 

 

Greenland Airportsip aningaasaqarnera tunngavigalugu ingerlatsinerup aningaasaqarnikkut 

qanoq ingerlanera paasisaqarfiginerusariaqarpoq. Aammattaaq paasineqartariaqarpoq 

aningaasaliinerit innuttaasunut angallannermut aningaasartuutit appasinnerulernerisigut 

qanoq iluaqutaasinnaanersut. 

 

Tamatumani ingerlatsinermut aningaasartuutit, taarsigassarsianut aningaasartuutit 

naatsorsuutinilu nalinginik appaanerit immikkoortinneqarnissaat pingaaruteqarpoq. 

Naatsorsuutini ataatsimut amigartooruteqarneq kisimi tunngavigalugu isertitat 

nalinginnaasumik ingerlatsinermut aningaasartuutinut naammannersut 

aalajangerneqarsinnaanngilaq. 

 

Taamaattumik ingerlatsinermi isertitat, allaffissornermut aningaasartuutit mittarfiillu nutaat 

ingerlanneqarnerannut aningaasaqarnikkut tunngavigineqartut 

paasiniaavigineqartariaqarput. Peqatigitillugu Naalakkersuisut ingerlatseqatigiiffiullu 

ilaasunut akitsuutinik appartitsinissamut periarfissatut isigisaat 

paasisaqarfigineqartariaqarput. 

 

Aningaasat ingerlaarnerannut naatsorsukkani kukkuneq aamma ingerlatseqatigiiffiup 

aningaasaqarnermik aqutsinera Naalakkersuisullu piginnittutut malitseqartitsinerat pillugit 

apeqquteqarnissamut pissutissaqalersitsivoq. 

Apeqqutit naatsorsuutini paasissutissat, missingersuutit naliliinerillu pioreersut 

tunngavigalugit akineqarnissaat pingaarnertut siunertaavoq. Periarfissat assigiinngitsut 

pillugit nutaamik naatsorsuisoqarnissaa qinnutigineqanngilaq. Paasissutissat pioreersut 

apeqqutinut attuumassuteqartut akissuteqarnermut ilanngunneqarsinnaapput. 

 

Apeqqutigineqartut ullut suliffiusut qulit (10) iluanni allakkatigut akineqareersimanissaat 

piumasarineqarpoq. Oqaatsinik nutserisimanermi paatsuungasoqassatillugu kalaallisut 

allassimasoq aallaavigineqassaaq. 


